
Муқаддима  

“Ва Қуръонро барои тазаккур (ва ёдоварӣ) осон 
кардем, оё касе ҳаст, ки  панд гирад ва мутазаккир 
шавад?”1.  
Қуръон китоби Худост ва барои он нозил шуда аст, 

ки мардумро огоҳ кунад, ба талошу кӯшиш ташвиқ 
намояд, инсонҳоро аз гумроҳӣ наҷот диҳад, одолатро 
барқарор намояд ва ҷомеаро ба сӯи рушду тараққӣ 
роҳнамоӣ кунад. 
Ҳарчанд тиловати Қуръон бо садои зебо бисёр 

тавсия шуда аст, аммо фикру тааммул дар маонӣ ва 
мафоҳими Қуръон аст, ки метавонад инсонҳоро ба сӯи 
рушду тараққӣ роҳнамоӣ кунад. 
Оре, Қуръон – ин китоби осмонӣ ва фарҳангсоз - 

имрӯз дар дастраси ҳамагон қарор дарад ва мо ба 
воситаи таълимоти Паёмбари бузурги Ислом(с) ва 
бузургони дин метавонем муҳимтарин дастурамалҳои 
зиндагии иҷтимоиро аз он ба даст оварем. 

                                                      
1. Сураи Қамар / 17. 

Симои сураи Ҳуҷурот 
Ин сура дар Мадина нозил шуда аст ва дорои 18 оят 
мебошад ва ба номи сураи “Ҳуҷурот” ё сураи “Одобу 
ахлоқ” машҳур аст. 

“Ҳуҷурот” ба маънои  ҳуҷраҳо аст ва чун дар ин 
сура номи ҳуҷраҳои Паёмбари Акрам(с) бурда шуда 
аст, ки хеле сода буданд, ин сура “Ҳуҷурот” номида 
шуда аст. 
Оғози се сураи Қуръон; Моида, Ҳуҷурот ва 

Мумтаҳина, ки дар бораи масоили иҷтмоӣ аст бо 
хитоби “Эй касоне, ки имон овардаед” шурӯъ шуда 
аст. 
Дар ин сура ба хотири он ки чанд бор пай дар пай 

ҷумлаи “Эй касоне, ки имон овардаед” омадааст, 
симои як ҷамеаи исломиро тасвир мекунад. 
Дар ин сура масоиле баён шуда аст, ки дар сураҳои 

дигар нест. Аз ҷумла:  
1. Пешӣ нагирифтан аз Паёмбар(с) ва одоби 

ҳамнишинӣ бо он ҳазрат ва ҳушдор ба беадабон. 
2. Масхара кардан ва лақаби бад додан, бадгумонӣ, 

таҷассус ва ғайбат кардан дар як ҷомеаи исломӣ 
ҳаром шуморида шуда аст. 

3. Ухувват ва бародарӣ, сулҳу оштӣ додан миёни 
мусулмонон, муборизаи умумӣ бо бадкорон, 
миёнҷигарии одилона, таҳқиқ дар бораи хабарҳое, ки 
афроди машкук меоранд  ва ин ки чӣ чизе сабаби 
бартарии инсон дар назди Худо мешавад, дар ин сура 
омадааст. 

4. Дар ин сура омадааст, ки ончи ки ба инсон 
арзиш медиҳад тақво аст, ончи ки назди Худо хубу 

дӯстдоштанӣ аст, имон аст ва ончи, ки назди Худо 
манфур аст куфру фисқу гуноҳ аст ва меҳвари ҷомеаи 
солим адолат аст. 

5. Ҷомеаи имонӣ дар ин сура мадюни Худо ва 
ошиқи Паёмбар(с) аст ва ҳаргиз имон овардани худро 
бар Худову Расул(с) миннат намекунад.  

6. Дар ин сура омадааст, ки  ҷомеаи мусулмонон 
бояд тобеи Паёмбар(с) бошад, на ин ки Паёмбар(с) 
тобеи мардум. 

Савоби тиловати сураи Ҳуҷурот1 
Дар ҳадисе аз Паёмбари Акрам(с) омадааст: "Ҳар кас 
сураи Ҳуҷуротро бихонад ба адади тамоми касоне, ки 
Худоро итоат ё исён кардаанд, даҳ ҳасана ба ӯ дода 
мешавад”. 
Дар ҳадиси дигар аз Имом Содиқ(а) омадааст, ки 

“Ҳар касе сураи Ҳуҷаротро дар ҳар шаб ё ҳар рӯз 
бихонад аз зоирони ҳазрати Муҳаммад(с) хоҳад буд”. 
Аммо бояд инро ҳам бидонем, ки ин савобҳои 

бузург ба шарте ба хонандаи ин сура дода мешавад, ки 
бар асоси он амал кунад ва дастурамалҳои онро дар 
зиндагии худ ба кор барад. 

Нуктаҳо 
1. Ин сура низ монанди дигар сураҳо ба номи 
Худованд оғоз шуда аст,  зеро дар ҳадисе омадааст: 
“Ҳар кори муҳимме, ки бо номи Худованд оғоз 
нагардад, нофарҷом аст”. 
Оре, дар оғози ҳар коре инсон ниёз дорад, ки 

                                                      
1. Ин бахш аз баргузидаи тафсири “Намуна” гирифта шуда аст.   

раҳмати густардаи Худованд ӯро ёрӣ кунад ва ин ниёз 
бо ҷумлаи мубораки “Бисмиллоҳир-раҳмонир-
раҳим” бартараф мешавад. 

“Бисмиллоҳ” гуфтан дар аввали корҳо нишонаи 
имон ба Худо, ишқ ба Худо, ёди Худо, таваккул бар 
Худо ва ранги худоӣ додан ба корҳо мебошад. 


